
  Prema posljednjim procjenama Svjetske zdravstvene organizacije virusom H1N1 moglo bi biti
zahvaćeno do jedne trećine od gotovo sedam milijardi ljudi u svijetu.  I dok se svinjska gripa širi,
američke bolnice prave sveobuhvatne planove za pružanje pomoći za veliki broj pacijenata,
većinom djece. Neke  postavljaju i centre za testiranje u vanjskim šatorima.     

Doktor Pat Crocker iz jedne takve bolnice u Teksasu kaže: "U nekim slučajevima će biti moguće
da pacijent bude primljen, registriran, da vidi doktora, da bude tretiran i otpušten pravo iz
šatora… da čak ne mora uopće ni ući u bolnicu…" 
Takva  praksa pomaže i pomagaće da se zaštite ostali pacijenti i osoblje bolnice od inficiranja
virusom H1N1. 
"Od pacijenata koji dođu u našu bolnicu sa simptomima gripe, gotovo 70% bude pozitivno
testirano na influencu tipa A. A u ovom trenutku to znači da imaju H1N1" 
- dodaje doktor Crocker. 

  

Simptomi svinjske gripe su isti kao i obične gripe… kašalj, bolovi u grlu i visoka temperatura.
Virusi obične gripe mutiraju  polako, tako da mnogi ljudi steknu određenu otpornost. To nije
slučaj kada je u pitanju virus H1N1 ističe Dan Rutz, glasnogovornik Američkog centra za
kontrolu bolesti: "Velika većina ljudi nemaju razvijen taj unutrašnji imunitet, nemaju  nikakvu
zaštitu, jer naš imunološki sistem nikada do sada nije bio izložen takvoj vrsti  virusa."

  

Izuzetak bi mogli biti stariji ljudi. Oni, kako vjeruju mnogi zdravstveni stručnjaci, možda imaju
razvijenu tu vrstu imuniteta, jer su bili izloženi sličnom virusu 50-tih godina prošlog vijeka.

  

Većina slučajeva zaraze virusom H1N1 je blaga,  mada za određeni broj pacijenata krajnji ishod
može biti smrtonosan. Najranjivije su trudnice i ljudi sa hroničnim bolestima. Vakcina je najbolji
način predupređivanja širenja gripe, ali će ove godine biti samo toliko doza vakcine protiv virusa
H1N1 da se može vakcinisati tek jedna šestina svjetske populacije. Higijena je jedna od glavnih
stvari na koje treba paziti. I ne dirati oči, nos ili usta. Doktori poručuju: kašljite u lakat i često
perite ruke. Svjetska zdravstvena organizacija preporučuje da regularna vakcina za sljedeću
godinu bude napravljena tako da štiti i od ovogodišnje svinjske gripe.

Izvor: VoA News

